Cerdd newydd ar ddull ymddiddan rhwng dau gyfaill, sef anfodlongar a dioddefgar, anfodlongar yn achwyn ei gam o achos colli ei dŷ a dioddefgar yn ei gynghori i fod yn esmwyth, y dial Duw am gamwedd, yr hon a genir ar Grimson Felfed.
1. 
Dioddefgar
Ow! ’r cyfaill anfodlongar, maith alar, fyth mi’th wela’

Yn byw mewn blinder creulon a’r galon aeth yn gwla;

Mae natur i’th orchfygu, a hynny yn dallu dy ’wyllys,
Ac ynte llid yn llydan sydd daran anhyderus;

Yn rhodd, pa beth, y Cymro aflonydd, sydd i’th flino?

Mae’r fall yn ceisio rhwystro rhai;

Neu pwy trwy dwyll y Satan yn d’wyneb, traetha, ’r dynan,

A wnaeth ryw aflan fuan fai?

Rhy galed (rhai a goelia) yw bod mewn anesmwythdra,

Gwn(n’ ddiodde’r wasgfa gaetha’ i gyd;

Yn ostyngedig traetha yr achos i’r Gorucha’,

Fe rydd yn gynta’ ollyngfa o’r llid.

2. 
Anfodlongar
Fy nghyfaill a’m cydnabod, hyn yw fy hynod hanes,

Anfodlon ydw-i yrŵan am gyfan gam a gefes;

Tystioleth y tost elyn sydd megis colyn caled

A’i dafod llym fel cledde, bu’n ddistryw anaele i ’neilied;

Jesebel a gododd ac Ahab ynte ar gyhoedd,

A minne o’u bodd a gafodd gur;

Y rheini wnâi yn eu dyddie ar Naboth ffals wynebe

A’u calonne yn ddarne o ddur;

Pen bobydd Pharo ei hunan ar ddichell, arw ddychan,

I borthi Satan aflan wg,

Taeredd iawn y taere yn gywilyddus iawn gelwydde,

Fe’m blinodd inne â’i droee drwg.

3.
Dioddefgar

Na fydd mewn gofid, gyfell, er dichell un bradychwr,

Duw ydy’r cyfion Ustus neu ddilys iawn Ddialwr;

Cadd Jesebel oedd aflan am fynd (’r winllan wanllyd

Y cŵn i fwyta ei pherfedd anlluniedd trwy wall ennyd;

Pa beth gadd pobydd Pharo, deellwch, am ei dwyllo?

Oer ddiben iddo i’w gofio a gadd;

Cadd Maelor ddiwedd creulon am chwennych tiroedd taerion

Ei gymydogion rwyddion radd;

Fe ddwedodd Duw trugarog, “Na chwennych dŷ cymydog”

Rhag ofn ei alluog lidiog law;

Ond ar y dyn trwy gecri sy’n gyrru’r gwan i gyni

Trwm aneiri’ a difri’ y daw.

4.
Anfodlongar

Petaswn yn ddyledwr neu dwyllwr gwan diallu

Bodloni yn wir a wnaethwn o eisie yn deilwn dalu;

Talu’r ffyrlin eitha’ a mynd oddiarna’ ar ddyrnod

Â’m trigfan hoywlan hwylus, trafferthus gofus gafod;

Rwy’n edrych ar y nawfed salm ar ôl y ganfed,

Fe geir gweled yno’r gwaith;
Rhoi drwg tros dda i mi yn wastad a chas a gaf am gariad,

Hyn yw eu teimlad ym mhob taith;

Llawer oedd y leni i’m herbyn gwedi codi,

Rhoen’ wasgar imi, difri’ daith;
Pan roer eu barn ryw ddiwrnod yn euog bo eu cydwybod

A’u gweddi yn bechod mawrnod maith.

5. 
Dioddefgar
Y ddwyfed salm ar bymtheg, ar adeg pur wiw ydy,

Ar hugen, ŵr rhywiogedd, air lluniedd, os darlleni;

Paid ( dicter echrys neu ddyrys wyllt gynddaredd,

Yr anwir ar ryw adeg sy’n rhedeg mewn anrhydedd;

Er llwyddo ar gam yn sydyn bydd melltith eto yn calyn,

Rhyw lam ysgymun sydyn sydd;

Ond cred yn Nuw bob amser, daw allan dy gyfiawnder

Fel haul ar dyner hanner dydd;

Barn yr Arglwydd nefol tyr freichie y rhai annuwiol

I dragwyddol lwyddol lid;

Ni welir mwyach mo’no na dim yn ffynnu ganddo

Ond dinistr iddo i’w gofio i gyd.

6. 
Anfodlongar
Fel Dafydd mi fynega’, ni cheisia’ fwy o achosion,

Yn fer bo eu hoes a’u dyddie a’u swydde i wŷr nas haeddon’;

( gwarth a gwaradwydd gwisger hyn yma rodder iddyn’

A mantell laes o gywilydd yw’r deunydd fydd amdanyn’;

Y neb a erlidio’r truan neu geisio lladd yr egwan

A syrth i aflan lydan lid;

Trwy dynnu melltith arno, ac fel y gwnaeth boed iddo,

Ni chânt fyth lwyddo ond gwyfo i gyd;

Mae’r felltith hon fel rhwymyn neu wregys gwasg amdanyn’

I’w dal mewn dychryn dygyn du,

Ac yno’r felltith greulon a dry fel dŵr i galon

Y treiswyr ffeilsion, lawnion lu.

7. 
Dioddefgar
Os diodde’ er maint yw’r cledi heb oedi ddrwg dyn bydol

Fe dry’r post aur (rwy’n tybed) er niwed i’r annuwiol;

Cyfiawnder cu ac unDuw a ddaw yn ddilyw o ddialedd

I ’sgubo’r rhai drwy achos fo’n aros mewn anwiredd;

Plant y fall a gwympiant i ddiwedd gwall a methiant,

Felly trengant ar bob tro;

Galw ar Dduw bob amser, fe ddaw barn drist am drawster,

Dod fawl dan sêr i’w fwynder fo;

Cei weled Iesu gyfion o ddydd i ddydd yn danfon

Rhyw felltithion trymion trist;

Cerdd di hyd lwybre cywir, cei weled cosbi’r anwir

Cyn pen hir o credir Crist.

8. 
Anfodlongar
Och! och! fy holl gaseion, y nhw fynason’ nesu

Gan edrych arna’ o hirbell mewn dichell i’m bradychu;

Trwy ddichell y gwnaen’ fy symud, mae penyd hir i’m poeni,

Fe alle mai fy mhechod modd parod oedd yn peri;

Duw, dial eu camwedde fel tân yn llosgi ffagle,

Pwy all yn unlle ddiodde’ ei ddig?

Tor y gelyn cnawdol fo’n chwyddo’n anfucheddol

O’i gorfforol freiniol frig;

Ti ostyngi warie’r dynion sy ddiried galed galon 

A’u byd yn llawnion ym mhob lle;

Rhoi’r dyn tylawd o’i gystudd uwch holl benaethied gwledydd

Mewn dawn yn ufudd dan y ne’.

Ffynhonnell

Nodiadau

Jesebel…ac Ahab…Naboth (pennill 2):  Ailadroddir yr hanes yn y faled ‘Wel dyma lawenydd, da newydd i ni’.

y nawfed salm ar ôl y ganfed (pennill 4):  Yr adnod a fydryddir yw ‘Talasant hefyd i mi ddrwg am dda, a chas am fy nghariad’.

Y ddwyfed salm ar bymtheg…ar hugen (pennill 5):  Ymetyb Dioddefgar trwy ddyfynnu dwy adnod gyntaf y salm dan sylw, sef ‘Nac ymddigia oherwydd y rhai drygionus, ac na chenfigenna wrth y rhai a wnânt anwiredd. Canys yn ebrwydd y torrir hwynt i’r llawr fel y glaswellt, ac y gwywant fel gwyrddlysiau’.

*

Dechreu ar grimson Velved.

1.
Dioddefgar

Ow’r Cyfaill anfodlon-gar maith alar fydd mi’th wela

Yn byw mewn blinder creulon ar galon aeth yn gwla,

Mae natur i’th orchfygu a hynu yn dallu d’wllys,

Ag ynte llid yn llydan sydd daran anhyderus;

Yn rhodd pa beth y cymro aflonydd sydd i’th flino,

Mae’r fall yn ceisio rhwystro rhai;

Neu pwy trwy dwysl y satan yn dwyneb treutha’r dynan,

Awnaeth ryw aflan fuan fai

Rhy galed rhai a goelia i’w bod mewn anesmwythdra,

Gwna ddiodde’r wasgfa gaetha i gid;

Yn ostyngedig treutha yr achos i’r gorucha,

Fo rydd yn gynta ollyngfa o’r flid.

2.
Anfodlon-gar

Fy nghyfaill am cydnabod hyn i’w fy hynod hanes,

Anfodlon ydw i yrwan am gyfan gam a gefes;

Tystioleth y tost elyn sydd megis colyn caled,

Ai dafod llym fel cledde bu’n ddistriw anaele i neilia;

Jezebel a gododd ag Ahab ynte ar gyhoedd,

A mine o’i bodd a gafodd gur;

Y rheini wnae yn eu Dyddie ar naboeth ffals wynebe,

A’i calone yn ddarne o ddur

Pen pobydd pharo i hunan ar ddichell arw ddychan,

I Borthi Satan aflan wg;

Taeredd iawn y teure yn gwilyddus Iawn gelwdde,

Fo am blinodd ine a’i droye drwg.

3.
Dioddefgar

Na fydd mewn gofid gyfell er dichell un bradychwr,

Duw ydi’r cyfion ustus neu ddilys iawn ddialwr;

Cadd Jezebel oedd aflan am fynd ar winllan wanllud,

Y cwn i fwyta i pherfedd anlluniedd trwy wall ennyd;

Pa beth gadd pobydd pharo deuellwch am ei dwyllo,

Oer ddiben uddo i’w gofio a gadd;

Cadd maelor ddiwedd creulon am chwennych tiroedd taerion,

Ei gymydogion rwyddion radd;

Fe ddwedodd duw trugarog na chwennych dy cymydog,

Rhag ofn i alluog lidiog law;

Ond ar y dyn trwy gecri sy’n gyru’r gwan i gyni,

Trwm aneiri a difri y daw.

4.
Anfodlon-gar

Py daswn yn ddyledwr ne dwyllwr gwan di allu,

Bodloni yn wir a wnaethwn o eisie yn deilwn dalu;

Talu’r ffyrlin eitha a mynd oddiarna ar ddyrnod,

Am trigfan hoewlan hwylus trapherthus gofus gafod;

Yr wi yn edrych ar y nowfed salm ar ol y ganfed,

Fe geir gweled yno’r gwaith;
Rhoi drwg tros dda imi yn wastad a châs a gaf am gariad,

Hyn i’w eu teimlad ym mhob taith;

Llawer oedd y leni i’m herbyn gwedi codi,

Rhoen wasgar imi difri daith;
Pan roer ei Barn ryw ddiwrnod yn euog bo i cydwybod,

A’i gweddi yn Bechod mowrnod maith.

5.
Dioddefgar

Y ddwyfed salm ar Bymtheg ar adeg pur wiw ydi,

Ar higien wr rhywiogedd air lluniedd os darllenni;

Paid a dicter echrys neu ddyrys wyllt gynddaredd,

Yr anwir ar ryw adeg sy’n rhedeg mewn an rhydedd;

Er llwyddo ar gam yn sydyn bydd melltith eto yn calyn,

Rhyw lam ysgymyn sydyn sydd;

Ond cred yn Nuw bob amser daw allan dy gyfiawnder,

Fel haul ar dyner hanner dydd;

Barn yr Aaglwydd nefol tur freichie y rhai anwiol,

I dragwyddol lwyddol lid;

Ni welir mwyach mono na dim yn ffynu ganddo,

Ond dinistr iddo i’w gofio i gid.

6.
Anfodlon-gar

Fel Dafydd mi fynega ni cheisia fwy o achosion,

Yn fer bo ei hoes au dyddie a’u swydde i wyr nas haeddon

A gwarth a gwradwydd gwisger hyn yma rodder uddun,

A mantell laes o gwilydd i’w’r deunydd fydd am danun;

Y neb a erlidio’r truan ne geisio lladd yr egwan,

A syrth i aflan lydan lid;

Trwy dynu melltith arno ag fel y gwnaeth boed uddo,

Ni chant fyth lwyddo ond gwyfo i gid;

Mae’r felltith hon fel rhwymyn neu wregis gwasg am dannu,

I’w dal mewn dychryn dygyn du;

Ag yno’r felltith greulon a dru fel dwr i galon,

Y treiswyr ffeilsion lownion lu.

7.
Dioddefgar

O’w diodde er maint i’w’r cledi heb oedi ddrwg dyn bydol,

Fo du’r post aur rwi’n tybed er niwed i’r anuiol;

Cyfiawnder co a unduw a ddaw yn ddiluw o ddialedd,

I sgubo ’rhai drwy achos fo’n aros mewn anwiredd,

Plant y fall a gwimpiant i ddiwedd gwall a methiant,

Fellu trengant ar bob tro,

Gad ar dduw bob amser fe ddaw barn drist am drowster,

Dod fawl dan ser i’w fwynder fo;

Cei weled Iesu gyfion o ddydd i ddydd yn danfon,

Rhyw felltithion trymion trist;

Cerdd di hyd lwybre cywir cei weled cospi’r enwir,

Cun pen hir o Credir Crist.

8.
Anfodlon gar

Och och fy holl gaseion y nhw fynason nesu,

Gan edrych arna o hir bell mewn dichell im Bradychu;

Trwy dwyll y gwnaen fy symud mae penyd hir im poeni,

Fe alle mae fy mhechod modd parod oedd yn peri;

Duw dial eu camwedde fel tan yn llosgi ffagle,

Pwy all yn unlle ddiodde i ddig;

Tor y gelyn cnawdol fo’n chwyddo’n anfucheddol,

O’i gorphorol freiniol frig;

Ti ostyngi warie’r dynion sy ddiried galed galon, 

A’i byd yn llownion ymhob lle;

Rhoi’r dyn tylawd o’i gystydd uwch holl benaethied gwledudd,

Mewn dawn yn ufudd dan y ne.

Hugh Jones, Llangwm a’i Cant

Teitl yr wynebddalen

Cerdd newydd ar ddull ymddiddan rhwng dau gyfaill sef anfodlongar a dioddefgar, an fodlon-gar yn achwyn ei gam o achos colli ei dy a dioddefgar yn ei gynghori i fod yn esmwyth y dial duw am gamwedd yr hon a genir ar grimson velved. 

Y testun

Nid oes dyddiad ar yr wynebddalen.

